
Astudiaeth Achos Asesu a Chymhwystra

Kaylee Harding

Adnodd dysgu a datblygu ar gyfer gweithwyr gofal 
a chymorth uniongyrchol ar Ddeddf Gwasanaethau 
Cymdeithasol a Llesiant (Cymru) 2014




Astudiaeth Achos Gwasanaethau Plant: Kaylee Harding

Mae'r astudiaeth achos hon yn cefnogi ymarferwyr i asesu a phenderfynu ar gymhwysedd fel rhan o'u dyletswyddau ehangach dan Ddeddf 2014. Yn y tymor hwy, bydd Llywodraeth Cymru yn cefnogi ADSS Cymru i ddatblygu un offeryn asesu, yn unol â System Gwybodaeth Gofal Gymunedol Cymru (WCCIS).Fe'i cynlluniwyd i'w ddefnyddio mewn unrhyw un o'r lleoliadau canlynol:

· I annog myfyrio unigol

· Sesiynau goruchwylio

· Sesiynau cefnogi cyfoedion

· Cyfarfodydd dysgu ar gyfer ymarfer

· Cyfarfodydd tîm

· Digwyddiadau hyfforddi a dysgu ffurfiol


I wneud y defnydd gorau o'r astudiaeth hon, cymerwch yr amser i ystyried y tri phwynt 'oedi a myfyrio' sy'n ymddangos yn y ddogfen.


I weld mwy o enghreifftiau o astudiaethau achos, cliciwch yma. I gael hyd i’r offeryn asesu a chymhwysedd cenedlaethol, cliciwch yma.


Cyn i chi ddechrau…
Dyma air i’ch atgoffa am y 4 amod o ran cymhwysedd:
i. Anghenion sy'n deillio o amgylchiadau'r person oherwydd - afiechyd corfforol neu feddyliol; oedran; anabledd; dibyniaeth ar alcohol neu gyffuriau neu amgylchiadau tebyg.

ii. Anghenion yn gysylltiedig â chanlyniadau a ddisgrifir yn y rheoliadau - hunan-ofal a threfniadau domestig; cyfathrebu; amddiffyn rhag camdriniaeth neu esgeulustod; cymryd rhan mewn gwaith, addysg, dysgu neu mewn gweithgareddau hamdden; perthnasoedd teuluol neu bersonol; ymwneud â pherthnasoedd cymdeithasol a'r gymuned; cyfrifoldebau gofalu sydd gan blentyn.

3. Nid yw person yn gallu bodloni eu hanghenion naill ai drostynt eu hunain, neu gyda gofal a chymorth gan eraill, neu drwy gymorth gan y gymuned.

4. Nid yw person yn gallu cyflawni un neu ragor o'u canlyniadau, oni bai bod yr awdurdod lleol yn darparu neu'n trefnu cynllun gofal a chymorth, neu'n darparu taliadau uniongyrchol i'r person i drefnu eu gofal a'u cefnogaeth eu hunain.

PWYSIG

Bydd llwybrau unigolyn i ofal a chymorth yn cael eu pennu gan drefniadau eich Awdurdod Lleol. Mae'r astudiaethau achos hyn yn cynorthwyo ymarferwyr i fynd ati'n gyson i gyflawni eu dyletswyddau i asesu a phenderfynu ar gymhwysedd fel rhan o'u dyletswyddau ehangach dan Ddeddf 2014. Maent yn rhan o'r offeryn asesu a chymhwysedd cenedlaethol.


Mae penderfynu ynghylch cymhwysedd person yn rhywbeth sydd ar wahân i unrhyw asesiad ariannol y mae'n ofynnol i'r awdurdod lleol ei wneud ynghylch unrhyw gyfraniad posibl gan oedolyn am gost y gofal a'r cymorth a ddarperir. Mae'r Ddeddf yn atal awdurdodau lleol rhag codi tâl ar blentyn am y gofal a'r gefnogaeth y maent yn eu derbyn, neu am gymorth a roddir i blentyn sy'n ofalwr.
Rhaid i'r person deimlo ei fod yn bartner cyfartal yn ei berthynas â gweithwyr proffesiynol a gall wahodd rhywun o'i ddewis i'w gefnogi i gymryd rhan lawn a mynegi ei farn, ei ddymuniadau a'i deimladau. Gall ffrindiau, teulu neu rwydwaith cymorth ehangach ddarparu'r cymorth hwn. Mae Rhan 10 Cod Ymarfer (Eiriolaeth) Deddf Gwasanaethau Cymdeithasol a Lles (Cymru) 2014 yn pennu'r amgylchiadau y bydd rhaid i awdurdod lleol drefnu eiriolwr proffesiynol annibynnol i gynorthwyo'r person hwnnw.

Astudiaeth Achos Gwasanaethau Plant: Kaylee Harding

1 Mehefin 2016

Mae Jeff Monks, Dirprwy Bennaeth a Swyddog Amddiffyn Plant Dynodedig, Ysgol Gymraeg Unrhywdref, yn e-bostio Ffurflen Atgyfeirio Cydasiantaeth at Wasanaeth Gwybodaeth, Cyngor a Chynhorthwy’r Awdurdod Lleol, yn dilyn galwad ffôn gychwynnol i drafod ei bryderon.

ENW: Kaylee Harding

DYDDIAD GENI: 21/05/2002

MAM: Haraparit Gill 

TAD: Jason Harding

CYFEIRIAD: 12 Stryd y Goron, Unrhywdref 

CYFEIRIAD: Anhysbys
Aeth Kaylee i’r ysgol ddoe a daethpwyd o hyd i fag bach o ganabis yn ei bag ysgol. Dywedodd disgybl arall wrth athro am y canabis, wedi i Kaylee ei ddangos iddi. 

Riportiwyd y mater i’r heddlu, ac mae Kaylee wedi cael ei gwahardd dros dro o’r ysgol, am dri diwrnod. 
Gwelwyd presenoldeb Kaylee yn yr ysgol, a’i hymddygiad, yn dirywio dros y flwyddyn academaidd ddiwethaf, ers i’w mam a’i thad ddiweddu eu perthynas. Fel arfer, mae Kaylee’n cyrraedd yr ysgol yn hwyr a phrin y bydd yn aros tan ddiwedd y dydd. Yn aml, mae’n edrych yn flinedig. Nid oes ganddi lawer o ffrindiau, ac mae’r rhai sydd ganddi’n dueddol o ddangos yr un agwedd â Kaylee at yr ysgol ac awdurdod. Mae wedi rhoi’r gorau i bob gweithgaredd prynhawn dros y flwyddyn academaidd ddiwethaf. Ar hyn o bryd mae ei phresenoldeb yn 73.8%, ac mae’r Gwasanaeth Presenoldeb a Llesiant wedi anfon dau lythyr o rybudd at Ms. Gill. 

Roedden ni’n arfer cael llawer o gyswllt gyda Mr. Harding a Ms. Gill, ond rwy’n deall bod Mr. Harding wedi symud o’r ardal ers iddo wahanu wrth Ms. Gill. Holais Kaylee heddiw am ei thad, a dywedodd ei fod yn “hen fwlsyn sydd â diddordeb mewn dim byd heblaw’r fenyw newydd y mae’n cysgu gyda hi.” Mae Kaylee’n dweud nad yw’n ei weld ac nad ydyw am ei weld. 

Rydyn ni wedi gweld llai o Ms. Gill yn y cyfnod ers iddi wahanu wrth dad Kaylee. Mae’n fenyw dawel, ddymunol. Ond, nid yw’n ymddangos ei bod yn gallu dilyn pethau trwyddo. Pan siaradais â Kaylee am ei mam heddiw, roedd hi’n siarad yn fach ohoni, ac fe’i galwodd yn “wan ac yn dda i ddim”. 

Mae’r ysgol a’r Gwasanaeth Presenoldeb a Llesiant yn cael tipyn o drafferth cael gafael ar Ms. Gill, boed hynny dros y ffôn, trwy lythyr neu trwy alw yn ei chartref. Daeth Ms. Gill i Banel Presenoldeb y Llywodraethwyr ym mis Chwefror 2016, ond ni ddaeth i’r panel diweddaraf ym mis Mai 2016. Ym mis Chwefror, derbyniodd help Swyddog Cyswllt Addysg Teuluoedd yr ysgol i’w helpu i sefydlu trefn a ffiniau i wella presenoldeb Kaylee yn yr ysgol.  Ond, ers hynny, nid ydyw wedi ateb galwadau’r Swyddog nac wedi dod i unrhyw apwyntiad a wnaed yn ysgrifenedig. 

Rwy’n poeni bod Kaylee’n defnyddio cyffuriau ac nad yw ei mam yn gallu ei rheoli fel rhiant.  
Rheswm dros ymyrryd

Cyfeiriad Cydasiantaeth yn gofyn am asesiad gan y gwasanaethau cymdeithasol, oherwydd pryderon ynghylch llesiant person ifanc

Rhoddwyd yr achos i Gydlynydd Asesu Arweiniol 

Bydd y Cydlynydd Asesu Arweiniol yn cael y sgwrs ‘beth sy’n bwysig’ gyda Kaylee.

Data Craidd Gofynnol Cenedlaethol wedi’i gwblhau gan gynnwys y canlynol:

1. Ystyried gallu meddyliol, anabledd, trefniadau Diogelu Rhag Colli Rhyddid ac eiriolaeth

2. Materion diogelu

3. Cynnig y Gymraeg yn weithgar

Iaith gyntaf Kaylee Harding yw’r Saesneg, ac mae’r Gymraeg yn ail iaith iddi. Dymuniad Kaylee yw derbyn yr holl gyfathrebu a gwasanaethau trwy gyfrwng y Saesneg.

Mae Haraparit Gill yn siarad Saesneg a Punjabi, ond mae’n dymuno derbyn yr holl gyfathrebu a gwasanaethau trwy gyfrwng y Saesneg.

1. Munud i feddwl
Cyn edrych ar Asesu Anghenion, sut fyddech chi’n adnabod ‘beth sy’n bwysig’ i’r unigolyn yn y sefyllfa hon? 

Beth sy’n helpu’r unigolyn a beth sy’n atal yr unigolyn rhag cyflawni’r canlyniadau llesiant?
Asesu anghenion

‘Beth sy’n bwysig’ i Kaylee?

1. Amgylchiadau personol:

Mae gan Kaylee dreftadaeth ddeuol, Cymraeg/Indiaidd. Mae Haraparit Gill yn Indiaidd Brydeinig a Jason Harding yn Gymro Gwyn. Ffydd Sikhaidd sydd gan Ms. Gill. Mae Kaylee yn cael ei hadnabod fel Cristion ond dywed nad yw’n grefyddol. Nid yw teulu Kaylee’n siaradwyr Cymraeg ond mae Kaylee’n mynd i ysgol cyfrwng Cymraeg.

Yn ystod ymweliad â’r cartref gan y cydlynydd asesu arweiniol, casglwyd yr wybodaeth ganlynol gan Kaylee a Haraparit.  

Roedd mam a thad Kaylee mewn perthynas o 2001 hyd nes 2015. Gweithia Mr. Harding fel gyrrwr lorïau. Cyfarfu ef a Ms. Gill yn Swydd Gaerlŷr, ble’r oedd hi’n gweithio yn swyddfeydd ffatri yr oedd Mr. Harding yn dosbarthu iddi’n rheolaidd. Yn fuan cyn iddi ddod yn feichiog gyda Kaylee, symudodd Ms. Gill o Gaerlŷr i Unrhywdref i fyw gyda Mr. Harding. Ni phriododd y pâr. Mae tad Kaylee’n byw 30 milltir i ffwrdd gyda’i bartner newydd y mae wedi cyfarfod â hi trwy ei waith. 

Nid yw Ms. Gill wedi  gweithio ers gadael Caerlŷr. Ar hyn o bryd mae’n derbyn budd-dâl PIP, o ganlyniad i anhwylder pryder ac iselder. Presgreibiwyd 40mg o Citalopram y dydd iddi. Dywed Ms. Gill ei bod hi ar y rhestr aros i gael cwnsela trwy ei Meddygfa. Nid oes unrhyw deulu gan Ms. Gill yn yr ardal, ond mae’n cadw mewn cysylltiad â’i mam a’i chwiorydd dros y ffôn, trwy negeseuon testun ac ar Facebook. Mae hi a Kaylee’n ymweld â’u teulu estynedig unwaith neu ddwywaith y flwyddyn. Mae mam-gu a thad-cu Kaylee ar ochr ei thad wedi marw. Bu farw ei thad-cu pan yr oedd Kaylee’n 3 oed. Bu farw’i mam-gu ym mis Ionawr 2015. Gwelai Kaylee ei mam-gu o leiaf unwaith yr wythnos hyd nes marwolaeth ei mam-gu.

Nid oes Gorchymyn Cymorth Plant mewn lle. Mae Ms. Gill yn anfon neges testun at Mr. Harding pan fydd angen arian arni. Weithiau mae’n anfon £100, ond ar adegau eraill mae wedi dweud wrthi na all fforddio anfon unrhyw arian. 

Mae Kaylee’n cydnabod ei bod yn defnyddio canabis bob dydd. Mae’n mynd â’r arian o bwrs ei mam. Dywed Kaylee ei bod yn casáu mynd i Ysgol Gymraeg Unrhywdref.  Mae am fynd i’r Cyfleuster Dysgu, am fod ffrindiau ganddi sy’n mynd yno yn lle’r ysgol.  

Kaylee – “Dw i ddim yn gwybod pam mae pawb yn gwneud ffys. Dim ond ychydig o ganabis yw e’. ‘Dyw e’ ddim fel petawn i’n smackhead. ‘Dyw e’ ddim fel sen nhw’n mynd i’n rhoi i yn y carchar. Dw i ddim yn poeni am gael fy ngwahardd o’r ysgol. Dw i ddim eisiau myn nôl fan’na, ‘does neb o fy ffrindiau i yn yr ysgol yna.  Dw i am fynd gyda fy ffrindiau i’r Cyfleuster Dysgu.  

Dw i ddim am weld fy nhad. ‘Dyw e’ ddim yn becso amdana i, felly dw i ddim yn becso amdano fe. Mae’n iawn iddo fe, mae’n byw gyda’i gariad newydd a’i phlant, ac mae wedi anghofio amdanon ni. Mae wedi gadael fi a mam fan hyn i balu ‘mlân gyda phethe.   

Dw i angen i bawb adael llonydd i fi. Dw i ddim am gweryla gyda mam, ond ‘dyw hi ddim yn gwrando arna i. Dw i ddim am fynd yn ôl i’r ysgol, a dwi ddim yn mynd i stopio defnyddio ‘green’.”

Haraparit – “Dw i’n trïo fy ngorau, ond beth alla i wneud? Dw i ddim yn gadael iddi ysmygu yn y tŷ, ond alla i ddim cadw llygad arni 24 awr y dydd. Mae’n gwybod nad ydw i’n ei hoffi’n defnyddio mwg drwg. ‘Dyw Kaylee ddim yn ddigon bach i mi ei chodi hi a’i chario hi i’r ysgol. Rydyn ni’n cweryla am bopeth, ond mae’n mynd mor grac os nad ydw i’n gadael iddi gael ei ffordd. Dw i eisiau symud i Gaerlŷr gyda fy nheulu, a chael Kaylee allan o ffordd y dylanwadau drwg, ond aeth Kaylee’n wyllt gacwn pan siarades i â hi am hyn.  Buaswn i’n cael mwy o gefnogaeth i fyny fan’na, a byddai gan Kaylee ei chefndryd tan iddi wneud ffrindiau newydd. 

Dw i wedi gofyn i’w thad am help, i adael iddi aros yno am ychydig ddiwrnodau er mwyn iddo ef helpu ei sortio hi allan, ond mae’n dweud bod ei gatre’n rhy fach i Kaylee aros yno. Dywedodd hi na fyddai’n mynd ta beth. Dw i’n caru fy merch, ond dw i wedi blino, a dw i ddim yn gwybod beth arall alla i wneud.  Dw i’n colli cwsg am fy mod i’n poeni gymaint.

Fe ddywedes i wrth yr heddlu ddoe ‘mod i angen help. Dw i eisiau help i gael Kaylee i’r ysgol, ac iddi hi wneud beth dw i’n dweud wrthi.” 

Galwad ffôn i Jason Harding – Mae Mr. Harding yn dweud i Haraparit Gill ei ffonio neithiwr i ddweud wrtho fod Kaylee wedi cael ei harestio ac i ofyn iddo am help am nad yw’n gallu rheoli ymddygiad Kaylee mwyach. Dywedodd Mr. Harding ei fod yn gallu clywed Kaylee’n gweiddi ac yn rhegi yn y cefndir, amdano ef gan fwyaf.

Dywed Mr. Harding ei fod wedi cynghori Ms. Gill i anfon Kaylee at ei theulu yng Nghaerlŷr am ychydig, gan y byddan nhw’n gallu “sortio Kaylee allan”. Dywed Mr. Harding na all gael Kaylee, am ei fod yn byw mewn fflat dwy ystafell wely, gyda’i gariad a’i dau fab. Mae ei gariad hefyd yn feichiog ers chwe mis ac fe fyddai’r straen o gael Kaylee yn ormod iddi. 

Aeth Mr. Harding ymlaen i ddweud na fyddai Kaylee eisiau aros gydag ef ta beth, oherwydd mae’n gwybod na fyddai’n cael gwneud y pethau y mae’n eu gwneud gyda’i mam. 

Pan holwyd ef am ei farn ar Kaylee, a pha ganlyniadau y byddai am eu gweld ar ei chyfer hi, dechreuodd tôn Mr. Harding fynd yn ymosodol. 

“Dw i eisiau’r gorau i fy merch, ond ‘does dim byd byth yn ddigon da iddi hi. Mae ond yn fy ffonio i pan fydd hi eisiau arian, ac mae ei mam yr un peth. Maen nhw’n meddwl taw banc ydw i. Petawn i wedi siarad â fy nhad y ffordd mae Kaylee’n siarad â fi, bydden i wedi cael clatsien go iawn. Mae popeth dw i erioed wedi’i wneud i’r groten yna a’i mam yn cael ei daflu nôl yn fy wyneb i. Mae gen i fy mywyd fy hun i fyw, dw i’n golchi fy nwylo ohonyn nhw a’u cachu.”  

Yna diweddodd Mr. Harding yr alwad, ac anfonwyd unrhyw alwadau ffôn dilynol yn syth at y peiriant ateb.

2. Canlyniadau personol:

	Canlyniadau i Kaylee


	Canlyniadau llesiant cenedlaethol



	· Dw i ddim eisiau mynd yn ôl i’r ysgol. Dw i am fynd i’r cyfleuster dysgu.

· Dw i am i bobl wrando arna i pan fydda i’n dweud wrthyn nhw beth dw i eisiau gwneud.

· Dw i am barhau i ddefnyddio canabis.

· Dw i am ddod ymlaen yn well gyda fy mam.


	· Rwy’n gallu dysgu a datblygu i’m llawn botensial.

· Caiff fy llais ei glywed a gwrandewir arno.

· Rwy’n siarad drosof fy hun ac yn cyfrannu at y penderfyniadau sy’n effeithio ar fy mywyd, neu mae gennyf rywun a all wneud hynny drosof.

· Caf wybodaeth am sut i leisio fy mhryderon.

· Rwy’n cyfrannu at berthnasoedd diogel ac iach ac yn eu mwynhau.



	Canlyniadau Haraparit i Kaylee

	Canlyniadau llesiant cenedlaethol



	· Dw i eisiau i fy merch stopio defnyddio cyffuriau.

· Dw i am i fy merch fod yn ddiogel.

· Dw i am i fy merch fynd i’r ysgol a chael ei chymwysterau.

· Dw i eisiau i fy merch wrando arna i.


	· Mae’n cael y gofal a’r cymorth cywir cyn gynted â phosibl.

· Caf gymorth i amddiffyn y bobl sy’n bwysig i mi rhag camdriniaeth ac esgeulustod.

· Gall ddysgu a datblygu i’w llawn botensial.

· Rwy’n cyfrannu at berthnasoedd diogel ac iach ac yn eu mwynhau.





Gwybodaeth gan weithwyr proffesiynol eraill

Galwad ffôn i Jeff Monks, i gadarnhau y derbyniwyd yr atgyfeiriad ac i gasglu gwybodaeth bellach

Daeth Kaylee i’r ysgol o ysgol gynradd leol sy’n bwydo’r ysgol. I ddechrau, ‘doedd dim byd yn sefyll allan amdani fel disgybl. Setlodd yn dda, roedd ganddi allu cyfartalog ac roedd yn cyflawni ei thargedau.  Mae cofnod presenoldeb gwael Kaylee yn cael effaith niweidiol ar ei dysgu. 

Cred Mr. Monks i Mr. Harding symud allan o’r ardal 10 mis yn ôl, wedi iddo ddechrau perthynas newydd gyda chydweithiwr. Nid oes gan Mr. Monk unrhyw fanylion cyfeiriad cyfredol ar gyfer Mr. Harding, ond mae wedi rhoi’r rhif ffôn symudol diwethaf sy’n wybyddus ar ei gyfer.

Credir bod Ms. Gill yn dod o ogledd Lloegr. Nid yw Mr. Monks yn siŵr ble, ond mae wedi clywed Kaylee’n sôn am fynd “up north” i ymweld â theulu yn y gorffennol.

Nid yw Mr. Monks yn credu bod gan Ms. Gill unrhyw ffrindiau na theulu’n byw gerllaw. Arferai Kaylee gael grŵp hyfryd o ffrindiau, ond dros y flwyddyn ddiwethaf mae wedi gogwyddo tuag at yr hyn y mae Mr. Monks yn cyfeirio ato fel yr “elfen annymunol”. Mae Mr. Monks yn ymwybodol o’r ffaith nad yw Kaylee eisiau dod i’r ysgol, ond mae’n teimlo nad yw hi na’i mam wedi dangos unrhyw gydweithrediad gyda’r ysgol i edrych ar opsiynau eraill.  

Mae’r gwasanaeth presenoldeb a llesiant wedi cynnig nifer o gyfarfodydd i drafod llwybrau cymorth gyda Ms. Gill a Kaylee. Cynigiwyd cyfle i Kaylee gwrdd â gwasanaeth cwnsela’r ysgol, sy’n cynnwys cymorthfeydd mynediad agored yn ystod dwy awr ginio’r wythnos. Mae arweinydd diogelu’r ysgol a staff gofal bugeiliol hefyd wedi cynnig amserlen ysgafnach i Kaylee. Gwrthodwyd pob un o’r gwasanaethau cymorth hyn, neu methodd y teulu ag ymgysylltu. 

**********

Galwad ffôn i Ieuan Preece, Sarjant yn y Tîm Plismona Bro
Cadarnhaodd Sgt. Preece yr wybodaeth a gafwyd gan Mr. Monks yn yr atgyfeiriad. Cafodd Kaylee gyfweliad amser cinio heddiw ac mae wedi cael ei rhyddhau ar fechnïaeth yr heddlu, gyda dyddiad i ddychwelyd mewn pythefnos. Er nad oedd Sgt. Preece yn gallu dweud beth fyddai’r canlyniad yn bendant, mae’n credu y bydd yn debygol i Kaylee gael ei hatgyfeirio at y Panel Ieuenctid. 

Cadarnhaodd Sgt. Preece y daeth Haraparit Gill i’r cyfweliad gyda Kaylee, ond nododd fod Kaylee’n ymddwyn fel yr un mewn rheolaeth, a bod yn rhaid i’r swyddog a oedd yn cyfweld ddweud wrth Kaylee fwy nag unwaith am beidio â siarad i lawr â’i mam. Cafwyd cyfweliad “dim sylw” gan Kaylee.

Ni chafwyd unrhyw alwadau i’r heddlu fynd i gyfeiriad y teulu. 

**********

Galwad ffôn i Stephanie Lloyd, Swyddog Lles Addysg Ysgol Uwchradd Unrhywdref

Cadarnhaodd Stephanie fanylion atgyfeiriad Mr. Monks. Anfonwyd dau rybudd ffurfiol at Haraparit Gill. Nawr, mae’r gwasanaeth lles addysg yn ystyried cymryd camau cyfreithiol. 
Mae Stephanie’n dweud bod Ms. Gill yn dod drosto fel rhywun “fflat” iawn a’i bod yn derbyn pethau’n ddibrotest er nad yw hi am dderbyn pethau, ac mae wedi dweud ei bod yn dioddef o bryder ac iselder. Felly, mae’r gwasanaeth presenoldeb a llesiant wedi rhoi mwy o benrhyddid nag arfer iddi cyn cymryd camau ffurfiol.

Cadarnhaodd Stephanie ei bod wedi cael trafferth ymgysylltu â Ms. Gill. Mae wedi ymweld â’i chartref, wedi gadael cardiau galw, ond ni ddychwelwyd ei galwadau. Roedd yna ddau achlysur pan atebwyd y drws. Atebodd Ms. Gill y drws ar un achlysur ym mis Ionawr 2016, ond dywedodd wrth Stephanie na allai ddod i mewn am nad oedd Ms. Gill yn teimlo’n dda, a’i bod wedi bod yn y gwely. Dywedodd Stephanie fod Ms. Gill yn edrych fel petai newydd ddeffro, er ei fod yn 1.30yp. Dywedodd Stephanie wrth Ms. Gill ei bod yn bwysig iddi ddod i’r Panel Llywodraethwyr ar 1 Chwefror cyn iddi adael. 

Ar yr ail achlysur, ar 18 Ebrill 2016, ymwelodd Stephanie gan fod Kaylee wedi bod mewn dwy sesiwn academaidd lawn yn unig ym mis Ebrill. Atebodd Haraparit y drws ar ôl i Stephanie gnocio am dipyn o amser. Unwaith eto, roedd Haraparit yn edrych fel petai newydd ddeffro. Dywedodd Haraparit fod Kaylee yn y gwely, a’i bod hi a Kaylee wedi bod yn sâl ers wythnos gyda stumog tost.  Unwaith eto, nid oedd Haraparit am i Stephanie fynd i mewn i’r tŷ, ond dywedodd y byddai Kaylee yn ôl yn yr ysgol nawr eu bod nhw’n dwy’n teimlo llawer yn well. Dywedodd Stephanie wrth Haraparit fod panel llywodraethwyr arall ym mis Mai. Sicrhaodd Haraparit Stephanie y byddai’n mynd, ond ni wnaeth. 

**********

Galwad Ffôn i Gymdeithas Tai Unrhywdref 

Nid oes gwybodaeth ar gael, gan fod 12 Stryd y Goron yn eiddo preifat.

**********

Galwad ffôn i Ganolfan Iechyd Tŷ Gwyn 

E-bostiodd Rheolwr y Ganolfan yn ôl gyda’r wybodaeth ganlynol:

Kaylee Harding – Cafwyd hysbysiad gan Glinig Iechyd Rhywiol Pobl Ifanc i ddweud bod Kaylee wedi mynd i’r Clinig ar 11 Tachwedd 2015 gyda’i mam. Rhoddwyd Depo Provera iddi a rhoddwyd gwybodaeth iddi ar iechyd rhywiol. 

Aeth i’r Uned Mân Anafiadau ar 6 Ebrill 2012 – arddwrn chwith wedi chwyddo, a chleisiau ar ei braich chwith. Digwyddodd yn ystod gêm ar ôl ysgol gyda thîm pêl-droed yr ysgol. Presgreibiwyd cyffur gwrthlidiol iddi a rhoddwyd strapin ar ei harddwrn. 

Haraparit Gill – Cafodd Haraparit Gill ddiagnosis o bryder ac iselder ym mis Awst 2015. Mae’r claf yn dweud bod ymddygiad ei merch yn heriol, sy’n ychwanegu at y teimladau o bryder. Ar hyn o bryd presgreibiwyd 40mg o Citalopram y dydd iddi. Mae ar y rhestr aros i gael cwnsela. Rhoddwyd manylion grwpiau cymorth iechyd meddwl lleol iddi.  Gwelwyd hi ddiwethaf yn y feddygfa am adolygiad o’i meddyginiaeth ar 5 Chwefror 2016. Dyddiad yr adolygiad nesaf fydd Awst 2016.
Mae yna nodyn ar y ffeil gan y cwnselwr sydd ynghlwm â’r feddygfa yn dweud nad oedd Ms. Gill wedi dod i ymgynghoriad cychwynnol ar 25 Mawrth 2016. Bydd angen gwneud cais pellach am wasanaeth trwy’r Meddyg Teulu os oes angen y cwnsela o hyd.

3. Cryfderau:

· Roedd Haraparit wedi cefnogi Kaylee yng nghyfweliad yr heddlu.
· Mae Kaylee a Haraparit yn caru’i gilydd er gwaethaf y gwrthdaro rhyngddynt.

· Mae Kaylee’n barod i dderbyn cymorth proffesiynol cyfyngedig.

4. Rhwystrau:

· Nid yw Kaylee’n barod i dderbyn ymyrraeth broffesiynol, ac eithrio i sicrhau lleoliad mewn sefydliad addysg amgen.

· Prin iawn yw rhwydweithiau cymorth positif Kaylee yn yr ardal leol.

· Nid yw Kaylee’n dymuno rhoi sylw i’w chamddefnydd o ganabis.

· Gallai camddefnyddio sylweddau fod yn dylanwadu ar ymddygiad Kaylee a’r ffordd y mae’n meddwl.

· Gallai iselder a phryder mam Kaylee fod yn cael effaith niweidiol ar ei sgiliau rhianta.

· Nid yw Kaylee eisiau perthynas gyda’i thad.

· Nid yw tad Kaylee’n cydweithredu gyda’r broses asesu.

· Nododd y dirprwy bennaeth a sarjant yr heddlu nad yw’n edrych fel petai gan Haraparit fawr o ddylanwad dros Kaylee.

5. Risgiau: 

· Mae Kaylee a’i mam mewn perygl o gael eu  hynysu’n gymdeithasol ac yn ddiwylliannol yn yr ardal leol.

· Yn ôl cysylltiad  blaenorol gyda’r gwasanaeth presenoldeb a llesiant efallai na fydd Kaylee a’i mam yn ymgysylltu â chynllun gofal a chymorth.

· Gallai camddefnydd Kaylee o sylweddau ei gosod mewn perygl o niwed neu o gael ei hecsbloetio.

· Mae Kaylee mewn perygl o ddod i gysylltiad pellach â’r system cyfiawnder troseddol heb ymyrraeth gynnar.

· Mae’r teulu mewn perygl o dlodi am nad yw tad Kaylee’n darparu cymorth rheolaidd, ac am fod Kaylee’n mynd ag arian wrth ei mam i dalu am gyffuriau.

· Mae Kaylee mewn perygl o beidio â chyflawni ei photensial addysgol.

· Oherwydd presenoldeb gwael Kaylee yn yr ysgol, mae ei mam mewn perygl o gael ei herlyn.

· Awgrymodd Haraparit y byddai’n barod i dderbyn cymorth proffesiynol, ond yn y gorffennol nid yw wedi ymgysylltu gyda’r ysgol na’r gwasanaeth presenoldeb a llesiant. 

2. Munud i feddwl
Cyn edrych ar Ddadansoddiad yr Aseswr, meddyliwch pa wasanaethau awdurdod lleol, anstatudol eraill fyddai’n helpu’r unigolyn i gyflawni ei chanlyniadau llesiant? 

Sut fyddech chi’n ei helpu i gyflawni ei chanlyniadau llesiant?

Dadansoddiad yr aseswr

Trosolwg

O fy asesiad o amgylchiadau Kaylee, gwybodaeth a gasglwyd gan ei rhieni ac asiantaethau eraill, mae gan Kaylee Harding anghenion sy’n effeithio ar ei datblygiad corfforol, cymdeithasol, emosiynol ac addysgol. 

Mae Kaylee a Haraparit yn caru’i gilydd. Serch hynny, mae eu perthynas dan straen sylweddol. Mae Haraparit am i Kaylee barhau i fyw gyda hi, ond mae’n ymddangos bod ei hanghenion iechyd meddwl yn effeithio ar ei gallu rhianta a’i nerth i roi sylw i anghenion Kaylee ar ei phen ei hun. Nid oes gan Kaylee na’i mam rwydweithiau lleol i ddarparu cymorth ar eu cyfer. 

Mae Kaylee wedi cydnabod bod angen cymorth arni, i raddau. Fodd bynnag, mae’r gydnabyddiaeth hon wedi’i chyfyngu at wella’i pherthynas gyda’i mam a newid at leoliad addysg newydd. Nid yw’n ymddangos bod gan Kaylee ddealltwriaeth lawn o ganlyniadau posib ei hymddygiad i Kaylee a’i mam. 

Heb gymorth, gallai ymddygiad Kaylee ddirywio ymhellach, gan ei gosod mewn perygl o ddod i gysylltiad mwy difrifol gyda’r system cyfiawnder troseddol. Ymhellach, heb ymyrraeth gallai perthynas Kaylee gyda’i mam ddirywio i’r graddau fel y gallai Kaylee fod angen llety arall.  

Yn y dadansoddiad canlynol, nodir pam mae Kaylee’n bodloni’r meini prawf cymhwystra i gael cymorth, a gofal a chymorth gan yr awdurdod lleol, a sut. Mae’r pedwar pwynt a restrir dan bob angen yn dilyn y pedwar cam ar gyfer penderfynu ar gymhwystra, fel y nodir yn y rheoliadau.

Adnabod anghenion a phenderfynu ar gymhwystra 


1. Mae angen i Kaylee fynd i leoliad addysgol i ddysgu ac i gyrraedd ei photensial llawn.

i) Mae gan Kaylee anghenion ychwanegol sy’n deillio o’i chamddefnydd o sylweddau. Peryglwyd ei lleoliad addysg am i Kaylee fynd â chanabis i’r ysgol. Ymhellach, mae’n ymddangos bod iechyd meddwl Haraparit yn cael effaith ar ei gallu i hybu anghenion addysgol Kaylee’n effeithiol. Mae presenoldeb gwael Kaylee yn yr ysgol yn cael effaith ar ei gallu i gyrraedd ei photensial i ddatblygu; yn ei hynysu rhag ei chyfoedion; yn gosod ei mam mewn perygl o gael ei herlyn.

ii) Nid oes gan Kaylee na’i mam deulu yn yr ardal na rhwydwaith cymunedol sy’n gallu cynnig cymorth i wella presenoldeb Kaylee yn yr ysgol. Mae’r gwasanaeth presenoldeb a llesiant wedi cynnig cymorth, ond nid yw Kaylee na’i mam wedi ei ddefnyddio.

iii) Nid yw’n debygol y bydd ymgysylltiad Kaylee gydag addysg yn gwella heb gynllun gofal a chymorth amlasiantaeth wedi’i gydlynu.  


Mae’r angen hwn yn gymwys i  gael cymorth gan yr awdurdod lleol. Cyfrifoldeb y cydlynydd arweiniol fydd gweithio gyda Kaylee, ei mam, ei thad (os oes modd ymgysylltu ag ef), a gweithwyr proffesiynol addysg arweiniol i nodi’r camau sydd angen eu cymryd i fodloni’r angen hwn.
2. Mae angen i Kaylee gael perthynas mwy positif gyda’i mam sy’n hybu llesiant Kaylee.

i) Mae gan Kaylee anghenion ychwanegol sy’n deillio o’i chamddefnydd o sylweddau. Mae ei hymddygiad yn effeithio ar ei pherthynas gyda’i mam. 

ii) Mae iechyd meddwl Haraparit yn cael effaith niweidiol ar berthynas Kaylee gyda’i mam, ac mae hyn yn atal Haraparit rhag cyflawni ei chyfrifoldebau gofal yn iawn. Nid yw Kaylee yn ymateb i unrhyw ymdrechion gan Haraparit i osod ffiniau i Kaylee chwaith. 

iii) Nid oes gan Kaylee a’i mam deulu yn yr ardal na rhwydwaith cymdeithasol sy’n gallu helpu gwella’u perthynas. Mae tad Kaylee’n gwrthod ymgysylltu gydag asesiad anghenion Kaylee. Gallai Kaylee a’i mam gael cymorth i ddefnyddio gwasanaethau cyfryngu teuluol cymunedol.

iv) Mae’n debygol y bydd perthynas Kaylee gyda’i mam yn dirywio ymhellach heb iddi gael mynediad at adnoddau cymunedol sy’n ceisio gwella perthnasoedd teuluol.  

Nid yw’r angen hwn yn gymwys i gael cynllun gofal a chymorth gan yr awdurdod lleol. Felly, rhoddir gwybodaeth i Kaylee a’i mam yn nodi’r gwasanaethau cymunedol sy’n gallu bodloni’r angen hwn.
3. Mae angen i Kaylee gael dealltwriaeth ddeallus o’r effaith y gallai’r defnydd o ganabis ei chael ar ei datblygiad a’i llesiant. 

i)
Dechreuwyd yr atgyfeiriad am wasanaeth pan aeth Kaylee â chanabis i’r ysgol. Nid yw’n ymddangos bod Kaylee’n deall canlyniadau posib ei gweithredoedd.  

ii)
Gallai defnydd Kaylee o ganabis fod yn effeithio ar ei gallu i wneud tasgau sylfaenol fel codi a mynd i’r ysgol; dewis perthnasoedd cymdeithasol positif; cynnal perthnasoedd da gyda’i mam a’i thad.  Gallai hefyd gynyddu’r siawns iddi fod mewn perygl a chael ei hecsbloetio.

iii)
Nid yw Kaylee’n fodlon datblygu ymwybyddiaeth o effaith camddefnyddio sylweddau ar ei phen ei hun na gyda chymorth ei mam.  

iv)  Os na fydd yr awdurdod lleol yn darparu cynllun gofal a chymorth sy’n ystyried gostwng y niwed o gamddefnyddio sylweddau, gallai’r canlyniad personol y mae Kaylee wedi’i fynegi i barhau i gamddefnyddio sylweddau ei gosod mewn perygl o niwed difrifol. 

Mae’r angen hwn yn gymwys i  gael cymorth gan yr awdurdod lleol. Cyfrifoldeb y cydlynydd arweiniol, felly, fydd gweithio mewn partneriaeth gyda Kaylee, ei mam, a’i thad, os fydd yn ymgysylltu, i nodi’r camau sydd angen eu cymryd i fodloni’r angen hwn.

4. Mae Kaylee angen i bobl wrando ar ei barn, fel ei bod yn gallu cael llais yn y penderfyniadau sy’n effeithio ar ei bywyd.

i) Os na fydd Kaylee’n teimlo bod pobl yn gofyn am ei barn yn rhagweithiol ac yn gwrando arni, gallai effeithio ar ei pharodrwydd i ymgysylltu a’r cynllun gofal a chymorth, a allai gael effaith niweidiol ar ei llesiant. 

ii) Mae Kaylee angen teimlo bod pobl yn gwrando ar ei barn a’i dymuniadau er mwyn hybu datblygiad ei pherthnasoedd gyda theulu a gweithwyr proffesiynol, a’u cynnal.

iii) Mae Kaylee angen cefnogaeth i ddefnyddio gwasanaethau eiriolaeth addas o fewn y gymuned. 

iv) Bydd sicrhau bod Kaylee’n cael eiriolaeth yn sicrhau bod Kaylee’n teimlo bod ei barn yn cael ei chlywed, a’i bod yn chware rhan lawn wrth ddyfeisio’i chynllun gofal a chymorth.


Nid yw’r angen hwn yn gymwys i gael cynllun gofal a chymorth gan yr awdurdod lleol. Felly, cyfrifoldeb y Cydlynydd Arweiniol fydd rhoi gwybodaeth i Kaylee ar y gwasanaeth eiriolaeth cymunedol, ac i nodi, gyda Kaylee, y camau sydd angen eu cymryd i sicrhau ymyrraeth y gwasanaeth.

3. Munud i feddwl
1. Sut mae’r canlyniadau llesiant yn cyfateb i’r rhai yr ydych chi wedi’u nodi?

2. A yw’r penderfyniad ar gymhwystra a roddwyd yn yr astudiaeth achos yn cyd-fynd â’ch barn chi ar yr achos?

3. Beth ydych chi wedi’i ddysgu am nodi canlyniadau llesiant a chymhwyso’r meini prawf cymhwystra? Beth efallai y byddech chi’n ei wneud yn wahanol oherwydd yr astudiaeth achos hon?

4. Beth fyddai’r cynllun gofal a chymorth yn ei olygu?

5. O fewn y cynllun gofal a chymorth, beth yw’r elfennau y byddai addysg yn asiantaeth arweiniol ar eu cyfer?

6. Sut fyddech chi’n datblygu perthynas weithiol gyda Mr. Harding i annog ei ymgysylltiad gyda’r cynllun gofal a chymorth i fodloni anghenion Kaylee?

7. A yw’r wybodaeth a ddarparwyd yn awgrymu y gallai Kaylee fodloni’r meini prawf ar gyfer bod yn Ofalwr Ifanc? 

